
Il-Kumitat iltaqa' fil-Parlament, il-Belt Valletta, fin-12.37 p.m.






MINUTI

Il-Minuti tal-laqgħa Nru 1, li saret fid-9 ta’ Mejju 2022, ġew ikkonfermati.


L-ISPEAKER (Onor. Anġlu Farrugia): Nistieden lill-Kap tal-Kamra, id-Deputat Prim Ministru u Ministru għas-Saħħa.

ONOR. CHRIS FEARNE (Deputat Prim Ministru u Ministru Għas-Saħħa): Sur President, l-ewwel nett nestendi l-kondoljanzi ta’ dan il-Kumitat lill-Onor. David Agius u lill-familja tiegħu għat-telfa ta’ missieru; kif ukoll lill-familjari tal-Onor. Robert Arrigo. Naf li diġà esprimejna l-kondoljanzi fil-Kamra, imma anke bħala Kumitat tajjeb li nestendu l-kondoljanzi tagħna.

L-ISPEAKER: Ningħaqad miegħek.

ONOR. CHRIS FEARNE: Qabel ma nibdew bix-xogħol tal-Kumitat tajjeb li nirrelevaw li fil-bidu tas-sajf irċevejna ittra min-naħa tal-Oppożizzjoni, iffirmata mill-Whip li dakinhar kien il-Viċi Kap David Agius, b’numru ta’ suġġerimenti ta’ kif jista’ jkun hemm xi tibdil fil-mod ta’ kif jitħaddmu l-Ordnijiet Permanenti tal-Parlament. Taf ukoll li min-naħa tal-Partit Laburista u min-naħa tal-Gvern hemm ukoll proċess għaddej li qed jieħu ħsiebu l-Onor. Bedingfield, u ovvjament hemm nies oħra involuti, biex aħna wkoll neżaminaw l-Ordnijiet Permanenti li issa għandhom ftit żmien fuqhom, u tajjeb li nerġgħu nifluhom ukoll. F’dan il-Kumitat konna tkellimna li ġaladarba l-Partit Nazzjonalista jkun kitbilna aħna nkunu nistgħu naraw u jkollna xi reazzjoni. 

Sur President, aħna qed nipproponu li fil-ġimgħat li ġejjin inkunu nistgħu nitkellmu bħala Gvern u Oppożizzjoni biex inwaqqfu kumitat tekniku. Hemm diġà proposti min-naħa tal-Partit Nazzjonalista, ikun hemm il-proposti min-naħa tagħna għat-titjib tal-Ordnijiet Permanenti u nkunu nistgħu nibdew niddiskutuhom. Għalkemm m’hemmx tempestività fiha din, imma nagħmluhom kemm jista’ jkun b’mod ħolistiku u diliġenti sabiex inkunu nistgħu nressqu l-ewwel lil dan il-Kumitat, imbagħad lill-Kamra nnifisha, xi proposti fl-Ordnijiet Permanenti li jservu mhux biss għal din il-leġiżlatura imma, jekk Alla jrid, anke għal leġiżlaturi oħrajn. 
Fil-ġranet jew ġimgħat li ġejjin jien se nkun qed nikkomunika mal-Oppożizzjoni biex, jekk taqbel, inkunu nistgħu niffurmaw dan il-kumitat. Ma jkunx kumitat tal-Kamra, imma kumitat ad hoc u informali biex imbagħad jirrapporta lil dan il-Kumitat innifsu u jibqa’ dan il-Kumitat li jmexxi dan ix-xogħol. 

ONOR. ROBERT CUTAJAR (Whip tal-Oppożizzjoni): Nirringrazzjak Deputat Prim Ministru ta’ din id-dikjarazzjoni u spjegazzjoni li tajt. Huwa pass fid-direzzjoni t-tajba u ovvjament l-Oppożizzjoni trid tikkontribwixxi sabiex intejbu l-proċess ta’ kif jitħaddem il-Parlament. Jekk tippermettili, għalkemm ma tkellimniex mal-Whip, ġaladarba qegħdin nitkellmu f’dan is-sens u ovvjament hemm qbil min-naħa tal-Oppożizzjoni, peress li l-mozzjoni ta’ proċedura għadha ma tressqitx minħabba l-kwestjoni tat-tliet xhur li aħna dejjem attwajna, imma kienet parti minn din il-mozzjoni ta’ proċedura, nistgħu għall-inqas bħala Oppożizzjoni jkollna din il-possibilità li ... S’issa għaddew sitt xhur u għadha ma skattatx. Mhux qed ngħid li tort tal-Gvern, imma kien hemm qbil fuqha.

ONOR. CHRIS FEARNE: Sur President, kont se nissuġġerixxi li ġaladarba se jkun hemm, u qed nifhem li l-Oppożizzjoni qed taqbel ma’ dan, dan il-kumitat tekniku biex inkunu nistgħu naraw b’mod ħolistiku l-Ordnijiet Permanenti, u dan jista’ jieħu x-xhur, biex inkunu prudenti f’dak li qegħdin nagħmlu u biex ma jinqalgħux ekwivoċi, naħseb li sadanittant xorta għandna ngħaddu l-mozzjoni ta’ proċedura kif nagħmlu s-soltu fil-bidu ta’ kull leġiżlatura. Imbagħad jekk ikun hemm xi tibdil li bi qbil ta’ dan il-Kumitat jidħol fl-Ordnijiet Permanenti, dak jissupera dak li nkunu qbilna fuqu fil-mozzjoni ta’ proċedura.

ONOR. ROBERT CUTAJAR: Naqblu.

L-ISPEAKER: Hemm ukoll diversi punti li kont qajjimt jien dwar l-Ordnijiet Permanenti.

ONOR. ROBERT CUTAJAR: Punt żgħir fuq il-kumitat ad hoc li semma l-Ministru, ovvjament l-Oppożizzjoni se tkun qed tiġi mitluba biex tinnomina lil xi ħadd f’dan il-Kumitat, hux hekk?

ONOR. CHRIS FEARNE: Se jkun kumitat magħmul bejn iż-żewġ partiti ħalli ma jkunx kumitat ta’ dan il-Parlament.

ONOR. ROBERT CUTAJAR: Sewwa. 
ONOR. CHRIS FEARNE: Imma meta naslu għall-konklużjoni nerġgħu niġu f’dan il-Kumitat, imbagħad jekk ikun hemm bżonn naħdmu b’mod uffiċjali minn hawn.

ONOR. ROBERT CUTAJAR: Grazzi.
XOGĦOL TAL‑KAMRA

L-ISPEAKER: Tajjeb. Nitlob issa lis-Segretarju Parlamentari u Whip tal-Gvern, l-Onor. Andy Ellul, biex jinforma lill-Kumitat dwar il-programm tax-xogħol tal-Gvern għall-ġimgħat li ġejjin.

[bookmark: _Hlk102991252][bookmark: _Hlk107305622]ONOR. ANDY ELLUL (Segretarju Parlamentari għad-Djalogu Soċjali u Whip tal-Gvern): Bħalma ilha l-prassi issa għal diversi snin, nhar it-Tnejn jitħabbar id-Diskors tal-Baġit u jidher li hemm qbil li jkun wara l-mistoqsijiet parlamentari, fis-6.30 p.m. Fil-31 ta’ Ottubru jitkellem il-Kap tal-Oppożizzjoni fis-6.30 p.m. ukoll. L-għada, fl-1 ta’ Novembru, ikun hemm id-diskors tal-Prim Ministru wkoll fis-6.30 p.m. Wara jittieħed il-vot fuq il-Baġit.

Sur President, jekk tippermettili, jien diġà tkellimt fit-tul mal-Onor. Robert Cutajar fejn ippreparajna skeda li tibda mit-2 ta’ Novembru, l-għada li jittieħed il-vot, u tibqa’ sejra sat-23 ta’ Novembru. Is-seduti jkunu t-Tnejn, it-Tlieta u l-Erbgħa, xorta ta’ tliet siegħat imma mingħajr aġġornament. Ikun hemm ukoll il-ħin tal-mistoqsijiet parlamentari, imma ma jsirux fis-seduta ta’ filgħodu, isiru biss fis-seduta ta’ waranofsinhar. Jiġifieri mit-2 ta’ Novembru ’l quddiem se jkun hemm seduta filgħodu u seduta filgħaxija, għajr għat-23 ta’ Novembru li tkun l-aħħar seduta u allura ssir waħda filgħaxija biss. Dwar id-dekasteri għaddejja komunikazzjoni mal-Onor. Robert Cutajar għax irridu naraw li l-kelliema taż-żewġ naħat tal-Kamra jkunu disponibbli.

L-ISPEAKER: Jiġifieri d-dekasteri għadhom mhumiex konfermati? Għax inkella trid terġa’ tinbidel.

ONOR. ROBERT CUTAJAR: Il-punt huwa li din bagħathieli l-bieraħ. Jidher li mhux se jkun hemm tibdil. F’każ ta’ emerġenza ġieli kellna qbil li jkun hemm tibdil f’xi ġurnata. Ġieli nqala’ anke każ li ministru kellu jsiefer. Ma nintrabtux li bilfors tibqa’ dik l-iskeda, imma l-ħsieb huwa li ma mmissuhiex din.

ONOR. ANDY ELLUL: Sur President, jidher li hawn qbil ukoll li jkun hemm permess li l-mozzjoni ta’ proċedura li tirregola s‑seduti tal‑Budget tkun tista’ titressaq mingħajr avviż.

L-ISPEAKER: Hawn qbil li l-mozzjoni tiġi intavolata mingħajr avviż? (Onor. Membri: Iva)

[bookmark: _Hlk102996054]Kif diġà infurmajtna d-Diskors tal-Baġit se jinqara fis-seduta ta’ nhar it-Tnejn, bil-ħin tal-mistoqsijiet ikun sas-6.30 p.m., segwit bit-Tqegħid ta’ Karti. F’każ li jien ma nkunx għadni wasalt, għax irrid immur għand il-President fil-Palazz ta’ San Anton, is-seduta tiġi sospiża mid-Deputy Speaker sakemm naslu. Nistaqsi meta se jkun possibbli għaż-żewġ naħat li jinfurmawni dwar il-konferenzi stampa li se jinżammu miż-żewġ naħat peress li rridu norganizzaw il-binja. Jew tgħiduli dakinhar jew ftit qabel. Fir-rigward tal-biljetti tal-Istrangers Gallery għall-ewwel tliet seduti tal-Baġit, jiġifieri nhar it-Tnejn, it-Tnejn ta’ wara u l-għada, nifhem li nadottaw is-sistema li dejjem użajna, li jitqassmu l-biljetti ugwalment. Hawn qbil? (Onor. Membri: Iva) Kollox sewwa, ngħaddulkom il-biljetti.

ONOR. BYRON CAMILLERI (Ministru għall-Intern, is-Sigurtà, ir-Riformi u l-Ugwaljanza): Sur President, li jiġri s-soltu huwa li fis-seduta meta jitkellem il-Kap tal-Oppożizzjoni jeħduhom kollha l-Oppożizzjoni; u fis-seduta meta jitkellem il-Prim Ministru jeħduhom kollha n-naħa tal-Gvern. Dejjem hekk kienet.

L-ISPEAKER: Mhux problema.

ONOR. ROBERT CUTAJAR: M’għandniex problema. U nhar it-Tnejn nofs bin-nofs.

L-ISPEAKER: Għas-seduta ta’ nhar it-Tnejn jinqasmu, għas-seduta tat-Tnejn ta’ wara kollha għall-Oppożizzjoni, u għas-seduta tat-Tlieta kollha għall-Gvern.

Inkonnessjoni max-xandir, apparti x-xandir tat-televiżjoni tagħna nixtieq nara jekk hawnx qbil ukoll, bħalma dejjem sar fl-aħħar snin li għaddew ...

ONOR. CHRIS FEARNE: Skużani, Sur President, ħalli niċċaraw punt importanti. Tinsiex li l-Istrangers Gallery mhijiex kif kienet meta konna għadna l-Palazz. Hemm ftit mis-seats li qegħdin naqra skomdi, allura biex ma jkunx hemm problema li jkun hemm is-seats kollha okkupati, forsi ma tkunx idea ħażina li xi seats jinżammu vojta. 

L-ISPEAKER: Ftehemna. 

AFFARIJIET OĦRA

Xandir tad‑diskorsi konnessi mal‑Budget 2023

L-ISPEAKER: Fir-rigward tax-xandir tad-diskorsi konnessi mal-Budget, flimkien mal-cameras fissi fis-sala tal-Parlament, li huwa ċ-channel tal-Parlament, għall-ewwel tliet seduti se jkun hemm ukoll il-cameras tal-PBS. L-istess PBS imbagħad jagħti l-feed lil kull stazzjon televiżiv, Net, One, eċċ, li jkun jixtieq ixandar dawn is-seduti. Il-PBS jagħti clean feed lil kull service provider ukoll li jkun jixtieq ixandar online. Dak huwa l-arranġament li dejjem imxejna fuqu. Isiru arranġamenti neċessarji wkoll sabiex waqt it-trażmissjonijiet imsemmija jkun hemm ukoll servizz għal persuni neqsin mis-smigħ. Fil-bidu tal-ewwel tliet seduti jidħlu fotografi u anke xi cameramen għal ftit minuti f’dik iż-żona riżervata għall-midja fit-tieni sular. 

Jekk taqblu wkoll, nerġgħu nikkomunikaw mal-PBS sabiex fejn jidħlu reaction shots waqt li jkun hemm is-seduta, ikun hemm tqassim ekwu kemm f’dik li hija alternanza, kif ukoll it-tul tal-ħin. Tali shots ma jkunux jinkludu close-ups fuq xi Membru partikolari, iżda jkunu jinkludu Membri oħrajn li jkunu wara l-Membru partikolari. Jekk qed jitkellem il-Kap tal-Oppożizzjoni, jidhru dawk li jinqabdu warajh ukoll. Naqblu? (Onor. Membri: Iva)


Ħatra ta’ Skrivan tal‑Kamra

L-ISPEAKER: Kif tafu intom l-Iskrivan tal-Kamra laħaq l-età tal-pensjoni u tajnieh diġà kuntratt li ġedded ix-xogħol tiegħu għal sena. Huwa xtaq, u jien hekk nixtieq ukoll, li jerġa’ jiġġedded għal sena oħra, b’effett minn Ottubru, għax Ottubru kien il-cut-off date. Hawn qbil li t‑terminu tal‑Iskrivan tal‑Kamra jiġġedded għal perjodu ta’ sena oħra? (Onor. Membri: Iva) 

Iż‑żewġ naħat qablu ma’ din il‑proposta u esprimew ir‑ringrazzjament u l‑apprezzament tagħhom għall‑ħidma tas‑Sur Scicluna. 

Is‑Sur Raymond Scicluna ġie mitlub jerġa’ jidħol fil‑kamra tal‑kumitat u ġie informat bid‑deċiżjoni tal‑Onorevoli Membri.


Estimi tal‑Uffiċċju tal‑Ombudman u tal‑Uffiċċju tal‑Kummissarju għall‑Istandards fil‑Ħajja Pubblika

L-ISPEAKER: Ngħaddu għall-estimi tal-Uffiċċju tal-Ombudsman u l-Uffiċċju tal-Kummissarju għall‑Istandards fil‑Ħajja Pubblika għas-sena 2022 u 2023. Fis-seduta tal-4 ta’ Ottubru 2021 poġġejt fuq il-Mejda tal-Kamra l-Ombudsplan 2022, kif ukoll l-Estimi għall-2022 tal-Uffiċċju tal‑Kummissarju għall‑Istandards fil‑Ħajja Pubblika. Fis-seduta tat-3 ta’ Ottubru 2022 qegħedt fuq il-Mejda tal-Kamra l-Ombudsplan 2023, li ġie mgħoddi mill-Ombudsman fit-12 ta’ Settembru, kif ukoll l-Estimi tal-Uffiċċju tal‑Kummissarju għall‑Istandards fil‑Ħajja Pubblika li ġew mgħoddija fil-11 ta’ Settembru 2022. Kif tafu dawn id-dokumenti jridu jiġu diskussi minn dan il-Kumitat qabel ma jiġu approvati mill-Kamra. Għalhekk nissuġġerixxi li dawn jiġu diskussi f’laqgħa li niftiehmu fuqha. 

ONOR. CHRIS FEARNE: Nissuġġerixxi li ġaladarba ngħaddu l-Baġit u jkun hemm id-dibattiti dwar il-ministeri, probabbilment fl-ewwel ġimgħa ta’ Diċembru, nagħżlu data li taqbel għal kulħadd. Nistgħu nagħmluhom it-tnejn f’daqqa?

L-ISPEAKER: Le. Isiru f’seduti separati.

ONOR. CHRIS FEARNE: Mhux se nagħmluhom f’laqgħa waħda.

L-ISPEAKER: Trid tagħmel tal-Ombudsman għaliha, imbagħad issejjaħ lill-Kummissarju.

ONOR. CHRIS FEARNE: Iva, hekk hu. Nagħmlu laqgħa u jkunu items differenti.

L-ISPEAKER: Mhux problema.

ONOR. CHRIS FEARNE: Nitkellmu bejnietna.

L-ISPEAKER: Kemm l-Ombudsplan kif ukoll l-Estimi tal-Uffiċċju tal‑Kummissarju għall‑Istandards fil‑Ħajja Pubblika isiru fil-House Business Committee, mhux fil-Plenarja.

ONOR. CHRIS FEARNE: Ħa niddiskutuha, imma jista’ jkun li nagħmlu ...

ONOR. ROBERT CUTAJAR: Possibilment ma jkunx fil-ħin tal-Parlament. Niftiehmu li tkun qabel l-4.00 pm. 

L-ISPEAKER: Fuq din ftehemna. Ngħaddu għal item ieħor. Kondoljanzi.


Kondoljanzi

L-ISPEAKER: Nhar it-Tlieta 18 ta’ Ottubru tħabbret il-mewt tal-kollega Robert Arrigo, kif ukoll ta’ missier id-Deputy Speaker, is-Sur Twanny Agius. Għalkemm tajna l-kondoljanzi, irridu nagħtuhom b’mod uffiċjali wkoll fil-Kamra. 

ONOR. ROBERT CUTAJAR: Deputat Prim Ministru u Membri tal-Gvern, jien kont ħadt nota għaliex jekk ma nagħmluhomx it-Tlieta u l-Erbgħa, nispiċċaw f’Diċembru.

L-ISPEAKER: Iva, għalhekk qajjimtha. Il‑kondoljanzi fil‑Kamra wara l‑mewt tal‑Membru Parlamentari Robert Arrigo isiru fis‑seduta tat‑Tlieta, 25 ta’ Ottubru 2022, u ta’ missier id‑Deputy Speaker l‑Onor. David Agius isiru fis‑seduta tal‑Erbgħa, 26 ta’ Ottubru 2022. Ftehemna.


Gender Audit tal‑Parlament

L-ISPEAKER: Tajjeb li ninfurmakom li fl-ewwel seduta wara l-waqfa tas-sajf poġġejt fuq il-Mejda tal-Kamra r-rapport li ġie ppreparat minn The Office for Democratic Institutions and Human Rights (ODIHR) dwar l-ewwel gender audit tal-Parlament Malti. Il-gender audit tal-Parlament Malti sar fuq numru ta’ xhur. Ħdimna fuqu aħna magħhom bejn l-2021 u l-2022. Fih hemm diversi rakkomandazzjonijiet ta’ azzjonijiet li ħadna, li ġew rikonoxxuti mill-ODIHR, u oħrajn li wieħed irid jaħdem fuqhom, biex il-Parlament Malti jkun iktar gender sensitive. Wara li qegħedt dan id-dokument fuq il-Mejda tal-Kamra kelli laqgħa wkoll mal-Kummissjoni Nazzjonali għall-Promozzjoni tal-Ugwaljanza, l-NCPE. Kien ġie suġġerit, u hemm qbil, li dan ir-rapport jiġi mgħoddi lill-Kumitat għall-Affarijiet Soċjali tal-Parlament Malti sabiex jiddiskutuh u joħorġu bi pjan ta’ azzjoni li jimplimenta r-rakkomandazzjonijiet li fadal x’nagħmlu li jkun hemm qbil drawhom. Fil-fatt l-NCPE huma lesti li jgħinu lill-Kumitat f’dan il-proċess. Għaldaqstant qed nitlob mingħandkom li jkun hawn qbil li nimxu hekk. Naqblu? (Onor. Membri: Iva) Grazzi.


Fondazzjoni Parlament ta’ Malta – Deposit Only Card

L-ISPEAKER: Kif tafu, dan il-Kumitat, fil-funzjoni tiegħu ta’ Bord tal-Amministraturi tal-Fondazzjoni tal-Parlament ta’ Malta, għandu kont bankarju fil-Bank of Valletta fejn jiġu depożitati l-penali li jitħallsu mill-membri parlamentari li għal xi raġuni li ma tkunx ġustifikata jkunu assenti mis-seduti. Qed nipproponi li tinħareġ deposit only card mill-Bank of Valletta sabiex ikun faċilitat id‑depożitu tal‑penali mill-Membri. 

ONOR. CHRIS FEARNE: Għal liema skop se tużawhom imbagħad?

L-ISPEAKER: L-idea hi li nużawhom għal affarijiet fil-Parlament, bħalma hi l-librerija. Bħalissa hemm madwar €19,000. Ix-xogħol mexa fuq il-librerija li hija state of the art, u l-arkivji l-istess. Hawn qbil li nagħmlu hekk? (Onor. Membri: Iva) Grazzi. Iktar rimarki? L-Onor. Robert Cutajar. 


Childcare Centre tal‑Parlament

ONOR. ROBERT CUTAJAR: Nixtieq nistaqsi fiex wasal ix‑xogħol fuq il‑faċilitajiet ta’ childcare għall‑Parlament. Kien hemm xi żviluppi? 

L-ISPEAKER: Saret mistoqsija parlamentari u hemm ir-risposta. Il-Ministru għall-Edukazzjoni infurmani li x‑xogħlijiet ġewwa Beltissebħ għadhom għaddejin u meta dawn ikunu fi stadju aktar avvanzat tista’ tiġi organizzata żjara fuq il‑post.

Iktar rimarki? L-Onor. Robert Cutajar. 


Stqarrija Ministerjali mill‑Prim Ministru

ONOR. ROBERT CUTAJAR: Grazzi. L-aħħar domanda lill-Whip. Jista’ jgħidilna meta hu maħsub li l‑Prim Ministru jagħmel stqarrija fil‑Kamra dwar il‑parteċipazzjoni tiegħu fis‑Summit tal‑Ministri? Qed nistaqsi biex ovvjament ma jiġrilniex bħall-aħħar darba, li inti kont infurmat nofs siegħa qabel.

ONOR. ANDY ELLUL: Inkun qed nagħtik informazzjoni iktar ’il quddiem. 

ONOR. ROBERT CUTAJAR: Possibilment, jekk tkunu tistgħu, imqar ġurnata qabel.

ONOR. ANDY ELLUL: Iva.

ONOR. ROBERT CUTAJAR: Nifhem li mhux dejjem ikun jiddependi minnek, imma dwar l-aħħar waħda waslitlek l-informazzjoni 20 minuta qabel u kellna daqsxejn ta’ aġġustamenti x’nagħmlu.

L-ISPEAKER: Grazzi. Iktar rimarki? (Onor. Membri: Le) Din il-laqgħa hija konkluża, u l-Kumitat qed jaġġorna għal data li tiġi mħabbra iktar ’il quddiem.

Fis‑1.06 p.m. il‑Kumitat aġġorna għal data li kellha tkun ikkomunikata aktar tard.

